
UNIVERSITETLAR VA ILMIY TADQIQOT 
MUASSASALARIGA QARASHLI INTELLEKTUAL 

MULK OBYEKTLARINI TIJORATLASHTIRISHNING 
HUQUQIY XUSUSIYATLARI

Toshkanov Nurbek Bahriddinovich,
Toshkent davlat yuridik universiteti 

yuridik fanlar bo‘yicha falsafa doktori (PhD)

e-mail: toshkanovnurbek@gmail.com

Annotatsiya. Maqolada O‘zbekiston va bir qator xorijiy davlatlar tajribasi asosida universitetlar 
hamda ilmiy tadqiqot muassasalariga qarashli intellektual mulk obyektlarini tijoratlashtirishning 
huquqiy, tashkiliy va iqtisodiy jihatlari tahlil qilingan. Universitet 3.0 konsepsiyasi doirasida ta’lim, 
ilm-fan va innovatsion faoliyatning uzviy bog‘liqligi yoritilib, O‘zbekistonda amalga oshirilayotgan 
islohotlar, normativ-huquqiy baza, klaster va spin-off yondashuvlari orqali mavjud holatga baho 
berilgan. Shuningdek, texnologiyalar transferi, startaplar, patentlash va tijoratlashtirish modellari, 
jumladan, uchburchak modeli hamda hajm modeli muhim vosita sifatida ko‘rsatib o‘tilgan. Muallif milliy 
va xorijiy tajriba asosida intellektual mulkni boshqarish siyosatini shakllantirish, xalqaro tajribalarga 
asoslangan huquqiy hujjatlar ishlab chiqish zarurligini asoslab bergan. Maqolada O‘zbekistonda 
tadbirkorlik universitetlarini rivojlantirish bo‘yicha amaliy va normativ takliflar keltirilgan. Bundan 
tashqari, maqolada Universitet 1.0, 2.0 va 3.0 modellarining o‘zaro farqlari ochib berilgan, ularning 
iqtisodiy ustunlik va innovatsion rivojlanishdagi roli ta’kidlangan. Muallif, shuningdek, ilmiy-innovatsion 
ishlanmalarni tijoratlashtirishdan daromad olish mexanizmlarini tahlil qilib, ular orqali akademik 
mustaqillik va barqaror moliyaviy resurslarga erishish yo‘llarini taklif qilgan.

Kalit so‘zlar: intellektual mulk, Universitet 3.0, texnologiyalar transferi, bilimlar transferi, spin-off 
kompaniya, klaster yondashuvi

ПРАВОВЫЕ ОСОБЕННОСТИ КОММЕРЦИАЛИЗАЦИИ ОБЪЕКТОВ 
ИНТЕЛЛЕКТУАЛЬНОЙ СОБСТВЕННОСТИ, ПРИНАДЛЕЖАЩИХ УНИВЕРСИТЕТАМ И 

НАУЧНО-ИССЛЕДОВАТЕЛЬСКИМ УЧРЕЖДЕНИЯМ

Тошканов Нурбек Бахриддинович, 
доктор философии по юридическим наукам (PhD), 

преподаватель кафедры «Бизнес-право» 
Ташкентского государственного юридического университета 

Аннотация. В статье на основе опыта Узбекистана и ряда зарубежных государств 
проведён анализ правовых, организационных и экономических аспектов коммерциализации 

объектов интеллектуальной собственности, принадлежащих университетам и научно-
исследовательским учреждениям. В рамках концепции «Университет 3.0» раскрыта 
органическая взаимосвязь образования, науки и инновационной деятельности, дана оценка 
текущему состоянию в Узбекистане через призму реализуемых реформ, нормативно-правовой 
базы, кластерного подхода и spin-off-моделей. Особое внимание уделено вопросам трансфера 
технологий, деятельности стартапов, патентования и моделям коммерциализации, 
включая «модель спирали» и «модель объёма», которые рассматриваются как важные 
инструменты. Автор обосновывает необходимость формирования политики управления 
интеллектуальной собственностью, разработки правовых актов на основе международного 
опыта. В статье также представлены практические и нормативные предложения по 
развитию предпринимательских университетов в Узбекистане. Кроме того, раскрыты 
различия моделей Университет 1.0, 2.0 и 3.0, подчёркнута их роль в обеспечении экономических 
преимуществ и инновационного развития. Автор анализирует механизмы получения дохода 
от коммерциализации научно-инновационных разработок и предлагает пути достижения 
академической автономии и устойчивых финансовых ресурсов за их счёт.

Ключевые слова: интеллектуальная собственность, Университет 3.0, трансфер 
технологий, трансфер знаний, spin-off-компания, кластерный подход

LEGAL ASPECTS OF THE COMMERCIALIZATION OF INTELLECTUAL PROPERTY OBJECTS 
BELONGING TO UNIVERSITIES AND RESEARCH INSTITUTIONS

Toshkanov Nurbek Bahriddinovich,
Lecturer at the Department of Business Law,

Tashkent State University of Law,
Doctor of Philosophy (PhD) in Law

Abstract. The article analyzes the legal, organizational, and economic aspects of the 
commercialization of intellectual property objects belonging to universities and research institutions, 
based on the experience of Uzbekistan and a number of foreign countries. Within the framework of the 
University 3.0 concept, the inextricable link between education, science, and innovation is highlighted, 
and the current state of affairs is assessed through the reforms being implemented in Uzbekistan, 
the regulatory framework, cluster, and spin-off approaches. Also, models of technology transfer, 
startups, patenting and commercialization, including the triangular model and the volume model, are 
indicated as important tools. The author substantiates the need to form a policy for the management of 
intellectual property based on national and foreign experience and to develop legal documents based on 
international experience. The article presents practical and regulatory proposals for the development 
of entrepreneurial universities in Uzbekistan. The author also analyzed the mechanisms for generating 
income from the commercialization of scientific and innovative developments and proposed ways to 
achieve academic independence and stable financial resources through them.

Keywords: intellectual property, University 3.0, technology transfer, knowledge transfer, spin-off 
company, cluster approach

Kirish 
So‘nggi yillarda iqtisodiy rivojlangan dav-

latlarda universitetlar va boshqa ilmiy tadqi-
qot markazlarida yaratilgan texnologiyalar 
va boshqa intellektual mulk obyektlarini 
transfer qilishda patentlarni litsenziyalash, 

shuningdek, tovar belgilari, namunalari va 
mualliflik huquqlari kabi huquqiy vositalar-
dan foydalanish dolzarb hisoblanadi. Bunda 
ko‘proq davlat tadqiqot tashkilotlari intel-
lektual mulkni tijoratlashtirishga va ulardan 
daromad olishga alohida e’tibor qaratadi [1].

Xususan, oliy ta’lim muassasalari o‘zla-
rining professor-o‘qituvchilari tomonidan 
ishlab chiqilgan innovatsiyalarni tijorat-
lashtiradilar, buni birinchi navbatda, ushbu 
yutuqlarning intellektual mulkini (odatda, 
patentlar) tadbirkorlarga, professor-o‘qituv-
chilarga yoki tashkil etilgan kompaniyalarga 
litsenziyalash orqali amalga oshiradilar. 
Tarixan, universitet professor-o‘qituvchilari 
va talabalari bozor iqtisodiyoti talablariga 
mos bo‘lgan yangi kompaniyalarni ishga 
tushirishga yordam beradigan bir qator 
innovatsiyalarni yaratdilar. Misol sifatida, 
internet-brauzer (Netscape), Internet qidiruv 
tizimi (Google) va turli xil biotexnologiyalar 
(Genentech)ni keltirish mumkin [2].  

Asosiy qism
Universitetlar va davlat tadqiqot tashki-

lotlariga tegishli intellektual mulk obyektla-
rini tijoratlashtirishning xalqaro tajribasiga 
nazar tashlaydigan bo‘lsak, yillar davomida 
mazkur jarayonning bir nechta modellari 
shakllanganligini ko‘rish mumkin. 

Amerika tajribasiga yuzlansak, 1980- va 
1990-yillarda ko‘pchilik AQSh universitetlari 
sanoat korxonalari bilan muzokaralar olib bo-
rish va tijoratlashtirish masalalarini ko‘rib chi-
qish tajribasiga ega bo‘lmagan. Biroq vaqt o‘ti-
shi, tajriba ortishi bilan universitetlar va eng 
muhimi, ularning o‘qituvchilari kasbiy faoliyat 
davomida ixtiro va innovatsiyalar bo‘yicha 
orttirilgan bilim, ko‘nikma va malakalarga ega 
bo‘ldilar. Ta’lim sifatini yaxshilash borasidagi 
ilg‘or xorijiy tajribalarni o‘rganish va amali-
yotga tatbiq etish jarayonlarini jadallashtirish 
maqsadida ba’zi universitetlar tijoratlashti-
rish va innovatsiyalar faoliyati yagona idora 
ofisida amalga oshirilishi mumkin bo‘lgan 
narsalardan tashqarida ekanligini, sinflar va 
laboratoriyalarda universitetlararo dasturiy 
tashabbuslarni ilgari surish va amalga oshi-
rishni talab qilishini tan olishni boshladilar. 
Buning huquqiy asoslari yaratildi, shuningdek, 
takomillashtirib ham borildi.

AQShda universitetlar intellektual mulk 
obyektlarini tijoratlashtirish sohasidagi 

huquqiy, tashkiliy va moliyaviy asoslarini 
quyidagi qonunlar tartibga soladi:

1.	 “Patent va savdo belgisi to‘g‘risida”gi 
qonun (Patent and Trademark Law Amend-
ments Act) yohud Bey-Doul qonuni (Bayh-Dole 
Act of 1980);

2.	Stivenson-Uaydler qonuni (Stevenson - 
Wydler Technology Innovation Act of 1980);

3.	“Federal texnologiyalar transferi to‘g‘ri-
sida”gi qonun (Federal Technology Transfer 
Act of 1986, FTTA) [3].

Yuqorida ta’kidlab o‘tilgan yo‘nalishga o‘t-
gan universitetlar tarkibiga misol tariqasida 
quyidagi AQSh universitetlarini kiritishimiz 
mumkin:

–	 Massachusets texnologiya instituti 
(Massachusetts Institute of Technology), bu 
yerda ko‘plab professor-o‘qituvchilar startap 
kompaniyalarning asoschilari hisoblanadi;

–	 Arizona universiteti;
–	 Kaliforniya universiteti.
Kaliforniya universiteti tajribasida Bioln-

foNano izlanish va rivojlantirish instituti (the 
BiolnfoNano R&D Institute) mavjud bo‘lib, bu 
unga a’zo kompaniyalar va startaplarning 
manfaatlarini hurmat qilgan holda hamkorlik 
va umumiy maydon yaratishni qo‘llab-quv-
vatlash maqsadida tashkil etilgan.

Berkli sanoat tadqiqot hamkorlari uchun 
yagona oyna do‘koni (Berkeley’s one-stop 
shop) ham mavjud bo‘lib, u ijtimoiy mas’u-
liyatli (socially responsible) litsenziyalash 
dasturlarini amalga oshirishda yetakchi hi-
soblanadi [4]. 

Mazkur universitetlar rivojida nafaqat 
ularning texnologiyalar transferi ofislari, bal-
ki pedagog, xodim va talabalarning mehnati 
ham katta hisoblanadi. Bunda tadqiqotchi-
pedagoglar o‘z universitetlarida amalga 
oshirilayotgan tadqiqotlar va ularning 
tijoratlashuviga chuqur ta’sir ko‘rsatish bilan 
birga bilimlar transferining asosiy agentlari 
ham hisoblanadi. Davriy innovatsiyalar va 
ularning salohiyatlarini namoyon qiluvchi 
g‘oya va texnologiyalar iqtisodiy va ijtimoiy 
taraqqiyotning muhim omilidir.

Shuningdek, AQSh universitetlarida 
patentlash, ularni litsenziyalashga tijorat-
lashtirish turlaridan biri sifatida qaraladi. 
Ayni paytda, ularda patent litsenziyalashdan 
tushadigan daromadni maksimal darajada 
oshirishga qaratilgan “litsenziyalash modeli” 
(licensing model)dan universitet innovatsi-
yalarining miqdori va bozorga olib chiqish 
tezligini ta’minlaydigan “hajm modeli” (vo-
lume model)ga o‘tish jadallik bilan amalga 
oshirilmoqda.

AQShda 1980–1990-yillarda universitet-
larga tegishli intellektual mulk obyektlarini 
tijoratlashtirishga katta e’tibor qaratilib, ri-
vojlanish sari qadam tashlangan bo‘lsa, sobiq 
Ittifoq, umuman, sotsialistik lagerda bo‘lgan 
mamlakatlarda esa bu masalaga deyarli e’ti-
bor qaratilmagan.

Natijada universitet va boshqa davlat 
tadqiqot tashkilotlaridan texnologiyalar va 
bilimlarni transfer qilish (o‘tkazib berish) 
jarayoni aksariyat o‘tish davri iqtisodiyotiga 
ega davlatlarda oldingi tizim sarqitlari bilan 
bog‘liq ikki muammoga duch keldi. 

Birinchi muammo intellektual mulk huqu-
qi tizimining o‘zida yuzaga keladi [5]. Ikkin-
chi muammo esa tadqiqotlar o‘tish davriga-
cha bo‘lgan vaqtda qanday tashkil etilganligi 
bilan bog‘liq. 

Sobiq Ittifoq davrida na universitetlar, 
na korxonalar tadqiqotlarda muhim rolni 
o‘ynamagan. Buning o‘rniga amaliy tadqi-
qotlarning asosiy qismi tarmoq vazirlikla-
rining sohaviy ilmiy-tadqiqot institutlarida 
o‘tkazilgan [6]. Sovet iqtisodiy tizimining o‘ta 
markazlashganligi va bo‘ysunuvda bo‘lgan-
ligi sababli ushbu institutlar texnologiyalar 
transferi va ularni tijoratlashtirish sohasida 
umuman tajriba to‘play olmagan. 

Bundan tashqari, mazkur institutlarning 
o‘zlari hech qanday dolzarb tadqiqotlarni o‘t-
kazmaganliklari sababli korxonalarning tex-
nologiyalarni o‘zlashtirish va tijoratlashtirish 
salohiyati hamda universitetlar va boshqa 
davlat tadqiqot tashkilotlari bilan hamkorlik 
qilish qobiliyati yetarlicha rivojlanmagan. 

Sobiq Ittifoqdan qolgan mazkur meros bu-
gungi kunda ham ayrim jabhalarda seziladi. 
Masalan, korxonalar o‘rtacha hisobda tadqi-
qot ishlariga (R & D) rivojlangan davlatlarga 
nisbatan ancha kam mablag‘ sarflaydilar. Shu 
bilan birga, universitet miqyosidagi tadqiqot-
larni moliyalashtirishga ham juda kam hissa 
qo‘shib, boshqa universitetlar bilan qo‘shma 
tadqiqot loyihalari bo‘yicha deyarli hamkor-
lik qilmaydilar. O‘z navbatida, universitet va 
boshqa davlat tadqiqot tashkilotlari ham tad-
birkorlik sektori tarafidan yangi texnologiya-
lar va boshqa bilimlarga talab yo‘qligi sababli 
bilimlar transferi va ularni tijoratlashtirishda 
alohida, o‘ziga xos muammolarga duch ke-
lishlari mumkin.

Sotsialistik lagerning sobiq markazi – 
Rossiya universitetlarida “uchburchak mo-
deli” (triple helix model) keng tarqalgan [7]. 
Mazkur model tadqiqot uchburchagi modeli 
(research triangle model) deb ham ataladi. 
Model konsepsiyasining muhim jihatlaridan 
biri universitetni nafaqat ta’lim muassasasi, 
balki innovatsion g‘oyalarni ishlab chiqish, 
so‘ngra ularni tijoratlashtirish markazi sifati-
da ko‘rib chiqishdir. Universitetning bunday 
modelini yaratishning mantiqiy asoslari 
mavjud, bu Federal davlat standartlarida turli 
xil ilmiy sohalarda talabalarni tayyorlaydigan 
ilmiy malakaga ega o‘qituvchilarning foiziga 
nisbatan talablarni hisobga olgan holda bel-
gilanadi. Shunga ko‘ra, universitetlar ilmiy 
kapital va salohiyatni quvvatlantirish mar-
kazlari hisoblanadi. Universitetlar mamlakat 
iqtisodiy tizimi tarkibida intellektual faoliyat 
natijalarini yaratuvchi asosiy muassasalar-
dan biri bo‘lishi kerak.

O‘zbekistonda bugungi kunda mazkur 
model ancha ommalashayotganini ko‘rishi-
miz mumkin. Innovatsion rivojlanish vazirligi 
(hozirgi Innovatsion rivojlanish agentligi) 
tomonidan taqdim etilgan ochiq ma’lumotlar-
ga ko‘ra, 2018–2022-yillarda ilmiy va ilmiy-
tadqiqot muassasalari tomonidan 455,1 mlrd 
so‘m miqdorida ilmiy ishlanmalar tijoratlash-
tirilgan, shundan 366,8 mlrd so‘mlik mah-



12.00.03 – FUQAROLIK HUQUQI. 
TADBIRKORLIK HUQUQI. OILA HUQUQI. 

XALQARO XUSUSIY HUQUQ

532025-YIL 4-SON
VOLUME 5 / ISSUE 4 / 2025

YURISPRUDENSIYAISSN: 2181-1938

sulot ishlab chiqarilgan (324,8 mlrd so‘mlik 
mahsulot sotilgan va 88,3 mlrd so‘mdan ortiq 
xizmatlar ko‘rsatilgan) [8].   

Jumladan, tijoratlashtirish forumining 
bahorgi bosqichlarida “Olim–ilmiy tashkilot–
hudud” tizimi doirasida 2021-yilda Qoraqal-
pog‘iston Respublikasi va viloyat hokimliklari 
tomonidan 37 ta ishlanmaga 6,48 mlrd so‘m, 
2022-yilda 44 ta ishlanmaga 8,93 mlrd so‘m 
mablag‘ yo‘naltirilgan.

2022-yil tijoratlashtirish forumining kuzgi 
bosqichi doirasida 17,1 mlrd so‘mlik shart-
nomalar, shuningdek, 2,78 mln AQSh dollari 
miqdorida eksport shartnomalari doirasida 
amaliy ishlar yo‘lga qo‘yilgan. 

“Olim–ilmiy tashkilot–tarmoq” tizimi bo‘-
yicha taqdimot qilingan 66 ta loyihalar doira-
sida yangi turdagi innovatsion hamda import 
o‘rnini bosuvchi mahsulotlar yaratilgan.

UNIVERSITET

SANOAT HOKIMIYAT

1-rasm. [9]

Umuman olganda, ushbu model kon-
sepsiyasi Universitet 3.0 konsepsiyasi bilan 
mosdir.

O‘zbekiston Respublikasi Prezidentining 
2019-yil 8-oktabrdagi “O‘zbekiston Respubli-
kasi oliy ta’lim tizimini 2030-yilgacha rivojlan-
tirish konsepsiyasini tasdiqlash to‘g‘risida”gi 
PF–5847-son Farmonida ham oliy ta’lim 
muassasalarida ta’lim, fan, innovatsiya va 
ilmiy-tadqiqotlar natijalarini tijoratlashtirish 
faoliyatining uzviy bog‘liqligini nazarda tutuv-
chi Universitet 3.0 konsepsiya sini bosqichma-
bosqich joriy etish vazifasi belgilandi.

Negaki zamonaviy universitetdagi o‘zga-
rishlarni belgilab beruvchi asosiy trend uning 
Universitet 1.0 modelidan “Universitet 3.0” 
modeliga o‘tishidir.

Bunda Universitet 1.0 faqat ta’lim faoli-
yati bilan shug‘ullanadi, u bilimlarni uzatish, 
kadrlar tayyorlash va ijtimoiy yuksalishni 
ta’minlashni amalga oshiradi.

Universitet 2.0 bir vaqtning o‘zida ikkita 
missiyani − o‘qitish va ilmiy tadqiqotni baja-
radigan tadqiqot universitetidir. Universitet 
2.0 funksiyalari tadqiqot faoliyati va bozor 
ishtirokchilari uchun konsalting xizmati 
orqali yangi bilimlarni yaratishni o‘z ichiga 
oladi. Universitet 2.0 sanoat buyurtmalari 
bo‘yicha ilmiy tadqiqot ishlarini bajaradi 
va “buyurtma qilingan” texnologiyalarni 
yaratadi. Bunday universitetning asosiy 
vazifasi  – yangi bilimlarni uzluksiz yarati-
lishini ta’minlash bo‘lib, kadrlar tayyorlash 
jarayoni ilmiy tadqiqot faoliyati bilan uzviy 
bog‘langan.

Universitet 3.0 yanada yuqori maqomga 
ega, chunki u uchinchi missiya – bilim va 
texnologiyalarni tijoratlashtirish tizimiga 
ega. Bunday universitet intellektual mulk hu-
quqlarini boshqaradi, tadbirkorlik ekotizimi, 
istiqbolli texnologik bozorlarni shakllantiradi 
va jahon miqyosida mamlakatning iqtisodiy 
ustunligini yaratish platformasiga aylanadi. 
Aynan shu universitetlar zamonaviy texnolo-
gik inqilobning yuzini belgilaydi [10]. Univer-
sitet 3.0 BMTning global barqaror rivojlanish 
maqsadlariga erishishga hissa qo‘shadigan 
ta’lim muassasasi hisoblanadi.

Universitet 3.0 postindustrial jamiyatning 
ta’lim muassasasi bo‘lib, ta’lim (talabalarni 
o‘qitish), fan (yangi bilimlarni yaratish) va 
innovatsiya yoki tadbirkorlik (bilimlarni 
amaliyotda qo‘llash, biznes tuzilmalarini 
yaratish) sinergiyasini o‘zida mujassam 
etgan. Ya’ni yangi turdagi universitetning mo-
hiyati shundan iboratki, universitet bir vaqt-
ning o‘zida uchta missiyani amalga oshiradi: 

1) ta’lim; 
2) ilmiy tadqiqot; 

3) innovatsion bilimlarni tijoratlashtirish-
ga qaratilgan. 

Universitet 3.0 – innovatsion biznes 
uchun tadbirkorlik salohiyati manbayi bo‘l-
gan tashkilot [11].

Ushbu tizimning tarixiga nazar tashlay-
digan bo‘lsak, 2000-yilning boshlarida Gʻarb 
universitetlarida olib borilgan tadqiqot ishla-
rining sifati va samaradorligining yaxshilani-
shi ularning ilmiy bilimlarining rivojlanishida 
muhim ahamiyat kasb etdi. Universitetlar 
va sanoat o‘rtasidagi hamkorlik natijasida 
ilmiy kashfiyotlar innovatsion mahsulotlarga 
aylantirildi va tegishli biznes-modellar yor-
damida tijoratlashtirildi. Binobarin, ta’lim, 
fan va bilimni tijoratlashtirishni birlashtirgan 
Oliy ta’lim 3.0 tizimi tashkil etildi [12].

Oliy ta’lim, fan va innovatsiyalar vazirligi 
respublikadagi 72 ta davlat oliy ta’lim mu-
assasasining 2024-yildagi daromadlari va 
xarajatlari haqida ma’lumotiga ko‘ra ushbu 
OTMlar 11 trln 953 mlrd 243 mln so‘m da-
romad ko‘rib, 11 trln 448 mlrd 986 mln so‘m 
xarajat qilgan. Biroq mazkur daromadlar va 
xarajatlar smetasida ilmiy-innovatsion ish-
lardan olingan daromadlar va ularni yaratish 
uchun qilingan xarajatlar o‘rin olmagan [13].

Ushbu statistik ko‘rsatkichlar Universitet 
3.0 konsepsiyasini ilgari surish uchun qili-
nadigan ishlar ko‘lami salmoqli ekanligini 
ko‘rsatmoqda.

Shu o‘rinda “Osiyo yo‘lbarslari”da intel-
lektual mulkni boshqarishni tashkil etishni 
alohida ta’kidlab o‘tish joiz. Osiyo mintaqasi-
dagi innovatsion universitetlar orasida ilmiy 
nashrlar va patentlar soni hamda sifatini 
tahlil qilish asosidagi reytinglar bo‘yicha Ko-
reya ilg‘or texnologiyalar instituti (KAIST) 
yetakchi o‘rinni egallaydi. Universitet 
Amerika Qo‘shma Shtatlarining moliyaviy 
ko‘magida tashkil etilganligi sababli tadqiqot 
ishlari ko‘lami “tadbirkorlik universiteti” 
modeliga o‘xshaydi. Reyting natijalari Sharq 
madaniyati va biznesni tashkil etishning 
Gʻarb modelining muvaffaqiyatli tutashuvini 
ko‘rsatadi.

Bundan tashqari xorijiy amaliyotda 
universitetlar ishtirokida ilmiy-tadqiqot 
faoliyatini rivojlantirish dasturlarini amalga 
oshirishda “klaster” yondashuvi juda mash-
hur. Klasterlardan foydalanish universitet-
larda ilmiy tadqiqot ishlarini olib borishning 
moddiy-texnikaviy masalalarini qisman hal 
qilish imkonini beradi. Mahalliy amaliyotda 
bunday yondashuv oqilona bo‘ladi, ammo 
ilmiy tadqiqot kompaniyalarining zaif resurs 
bazasi ushbu modelni amalga oshirish uchun 
to‘siq bo‘lib, bu kichik va o‘rta biznesda 
ushbu faoliyat turiga ajratilgan resurslarning 
yetishmasligi bilan bog‘liq bo‘lishi mumkin.

O‘zbekistonda klasterlarning ilmiy-inno-
vatsion faoliyatga jalb qilinayotganlik holatla-
ri mavjud.

Misol uchun “IPAK KO‘CHAT KLASTER” 
fermer xo‘jaligi tutning yangi “O‘zbekiston” 
va “Marhamat–2017” navlari ko‘chatlarini 
yetkazib berish bo‘yicha Qozog‘iston Res-
publikasining “ACBC Oyl” xususiy korxonasi 
bilan 5 yillik, umumiy qiymati 2,5 mln AQSh 
dollarlik eksport shartnomasi imzolangan.

Umuman olganda, so‘nggi yillarda O‘zbe-
kistonda ham universitetlar va ilmiy tadqiqot 
muassasalariga qarashli intellektual mulk 
obyektlarini tijoratlashtirishning huquqiy 
asoslarini yaratish sari muhim qadamlar 
tashlangan deyish mumkin. 

2023-yil 30-aprel kuni o‘tkazilgan 
O‘zbekiston Respublikasi referendumida 
umumxalq ovoz berish orqali qabul qilingan 
yangi tahrirdagi O‘zbekiston Respublikasi 
Konstitutsiyasining 51-moddasi 2-qismida 
oliy ta’lim tashkilotlari qonunga muvofiq aka-
demik erkinlik, o‘zini o‘zi boshqarish, tadqi-
qotlar o‘tkazish va o‘qitish erkinligi huquqiga 
ega ekanligi belgilab qo‘yildi.

Bu mazkur tashkilotlarning intellektual 
mulk obyektlarini tijoratlashtirishga ham yo‘l 
ochadi.

O‘zbekiston Respublikasi Prezidentining 
2018-yil 18-iyuldagi “Ilmiy va ilmiy-texni-
kaviy faoliyat natijalarini tijoratlashtirish 
samaradorligini oshirish bo‘yicha qo‘shimcha 

chora-tadbirlar to‘g‘risida”gi PQ–3855-son 
qarori 2018-yil 1-oktabrdan boshlab quyida-
gilarga qo‘shimcha bir martalik mukofotlar 
joriy etilishi belgilandi:

– patentlangan intellektual mulk obyekt-
lari mualliflariga muassasaning byudjetdan 
tashqari mablag‘lari hisobidan bazaviy hisob-
lash miqdorining o‘n baravari miqdorida;

– mualliflar hamda ilmiy va ilmiy-texnika-
viy faoliyat natijalarini ishlab chiqish va tijo-
ratlashtirishda ishtirok etgan ilmiy jamoaga 
ularni tijoratlashtirishdan muassasa hisobiga 
kelib tushayotgan mablag‘larning tegishli 
ravishda 40 va 30 foizi miqdorida.

Natijada 2018–2022-yillarda ilmiy-ish-
lanma mualliflari va ilmiy jamoalarga jami 
1 115,63 mln so‘m bir martalik mukofotlar 
to‘lab berilgan.

Bu ixtirolar muallifini davlat tomonidan 
rag‘batlantirish mexanizmi – tadqiqot uch-
burchagi modeli ishlayotganligidan dalolat 
beradi. 

O‘zbekiston Respublikasi Prezidentining 
2022-yil 6-iyuldagi PF–165-son Farmoni 
bilan tasdiqlangan 2022–2026-yillarda 
O‘zbekiston Respublikasining innovatsion 
rivojlanish strategiyasida ham ilmiy-tadqiqot 
faoliyat sifatini oshirish hamda uni tijorat-
lashtirish darajasi samaradorligini ta’min-
lashga doir choralar nazarda tutildi.

Bundan tashqari O‘zbekiston Respublikasi 
Prezidentining 2022-yil 26-apreldagi PQ–
221-son qarori bilan 2022–2026-yillarda 
O‘zbekiston Respublikasida intellektual mulk 
sohasini rivojlantirish strategiyasi tasdiq-
landi. Mazkur strategiyada ko‘plab vazifalar, 
xususan, ta’lim va amaliyot o‘rtasidagi uzviy 
bog‘liqlikni ta’minlash maqsadida oliy ta’lim 
tashkilotlarining (yengil sanoat, farmasevti-
ka, qishloq xo‘jaligi va boshqa yo‘nalishlar) 
talabalari uchun Adliya vazirligi huzuridagi 
“Intellektual mulk markazi” davlat muassa-
sasida amaliyot o‘tash tartibini joriy etish 
vazifalari belgilandi. 

Ushbu vazifalar bajarilishiga davlat 
darajasida e’tibor qaratilmoqda. Xususan, 

2022-yil 6-may kuni O‘zbekiston Res-
publikasi Prezidenti huzurida o‘tkazilgan 
elektrotexnika sohasida yangi zaxiralarni 
safarbar qilish bo‘yicha yig‘ilishda Prezident 
elektrotexnika sanoati bo‘yicha erishilgan 
ko‘rsatkichlarga e’tiroz bildirib, Taraqqiyot 
dasturida 2026-yilga qadar elektrotexnika 
mahsulotlari ishlab chiqarish hajmini 2 
baravarga, eksportni 3 baravarga oshirishni 
maqsad qilinganligi, kelgusi yillarda mis 
ishlab chiqarish hajmi 2 baravarga oshishi, 
uni o‘zimizda chuqur qayta ishlab, raqobat-
bardosh tayyor mahsulotlarni eksportga 
yo‘naltirish zarurligini ta’kidladi. Prezident 
buning uchun “ta’lim – innovatsiya – ishlab 
chiqarish – servis” yaxlit zanjirini o‘z ichiga 
olgan sanoat klasteri tashkil etish shartligini 
ko‘rsatib o‘tdi [14]. 

Yuqorida ko‘rsatib o‘tilgan modellardan 
xulosa qilish mumkinki, O‘zbekiston universi-
tetlari tijoratlashtirishning, asosan, tadqiqot 
uchburchagi modelidan bormoqda. Shu bilan 
birga, bu borada olib borilayotgan sa’y-ha-
rakatlarda erkin agentlik modelining ham 
ayrim elementlari ko‘zga tashlanmoqda. 

Xulosa
Oliy ta’lim muassasalarida intellektual 

mulk obyektlarini tijoratlashtirishning quyi-
dagi eng samarali shakllari mavjud:

1) shartnoma bo‘yicha buyurtmani baja-
rish (davlat va munitsipial ehtiyojlar uchun 
davlat yoki munitsipial buyurtmasi shartno-
masi va ilmiy-tadqiqot, tajriba-konstruktorlik 
va texnologik ishlarni bajarish shartnomalari, 
shu jumladan, huquqlarni begonalashtirish 
shartnomalari);

2) litsenziyalash va huquqlarni o‘tkazish;
3) kichik innovatsion korxonalarni tashkil 

etish (2024-yilda O‘zbekistonda jami 12 ta 
oliy ta’lim muassasasida 28 ta bunday korxo-
nalar (spin-off)  tashkil etilib, jami 27 milliard 
so‘m miqdorida daromad ko‘rilgan); 

4) oddiy sheriklik sifatida sanoat koope-
ratsiyasi (klasterlar tashkil etish);

5) muhandislik (muhandislik markazlari-
ni tashkil etish).

Umumiy xulosa sifatida esa bir qator fikr-
larni bildirish mumkin.

Jumladan, patentlangan tadqiqot natijala-
rini litsenziyalashdan tashqari texnologiyalar 
transferining boshqa bir qancha usullari 
mavjud bo‘lib, ularning har biriga intellektual 
mulk huquqi boshqaruvi nuqtayi nazarida 
o‘ziga xos talablar belgilangan. Bunday usul-
larga universitet xodimlarining startaplari, 
sanoat homiyligidagi tadqiqotlar, konsultat-
siyalar, nashrlar va taqdimotlar, shuningdek, 
mahalliy va mintaqaviy innovatsiyalarni 
texnologik (ilmiy) parklar va biznes-inku-
batorlar orqali bevosita qo‘llab-quvvatlash 
kabilar kiradi. Universitetga daromad kelti-
rishdan tashqari texnologik transfer faoliya-
tiga ehtiyoj juda yuqori hisoblanadi, chunki 
bunday faoliyat  universitetda yangi ilmiy 
ishlanmalar (R&D) va qo‘shimcha ish o‘rinlari 
yaratishni rag‘batlantirish orqali mahalliy iq-
tisodiyotga innovatsiyalarning “suzib kirishi” 
uchun yetarli zamin yaratadi [15].

O‘zbekiston iqtisodiyoti uchun mazkur 
holatda Yevropa mamlakatlari tajribasi 
foydali bo‘lishi mumkin. Ushbu mamlakatlar 
tijoratlashtirish shaklining jozibadorligi 
shundaki, ularda ilmiy muassasalar va bevo-
sita tadqiqotchilar (ixtiro, sanoat namunalari 
va boshqa intellektual mulk obyektlari mual-
liflari) ishtirokida yangi korxonalar (start-ap 
kompaniyalar) tashkil etilishi mumkin. Bu 
borada qonunchilik ilmiy muassasalari va 
tadqiqotchilarga bunday kompaniyalarga 
ishtirokchi (ta’sischi) sifatida ustav kapita-
lida ulushli qatnashish, uning aksiyadoriga 
aylanish, kompaniya boshqaruvida, ma’muriy 
yoki kuzatuv kengashida ishtirok etish kabi 
huquqlarni taqdim etadi (Irlandiya, Germa-
niya, Niderlandiya, Fransiya).

Shuningdek, biz turlicha kuchli va zaif 
tomonlarga, qadriyatlarga, tashkiliy mada-
niyatga, turli maqsadlarga va oldingilaridan 
kelib chiqadigan turli xil biznes modellariga 
ega bo‘lgan keng turdagi oliy o‘quv yurtlarini 
tahlil qilayotgan bo‘lishimiz mumkin. Bu o‘z 
navbatida intellektual mulk boshqaruvining 

bir universitetda boshqasiga (masalan, 
texnika sohasidagi universitet – yuridik 
universitet) qaraganda sezilarli darajada 
farq qilishi sababli bo‘lishi mumkin, shuning 
uchun universitetlar uchun universal intel-
lektual mulkni tijoratlashtirish modeli yoki 
strategiyasi mavjud emas. Buning o‘rniga, 
strategiya biznes modeli va ma’lum bir mu-
assasaning boshqa mahalliy xususiyatlariga 
asoslangan holda “moslashtirilgan” bo‘lishi 
kerak. Biroq bu universitetlar uchun o‘z fao-
liyatini moliyalashtirishning yangi individual 
usullarini topish, o‘z brendlarini yaratish, 
ishonchni mustahkamlash orqali o‘z tar-
moqlarini kengaytirish va chuqurlashtirish, 
“an’anaviy universitetlar” haqidagi eskicha 
yondashuvlarini o‘zgartirish, ularning biznes 
sohasi bilan yaqin aloqalar olib borish, raqo-
batbardosh ustunliklarni saqlab, “tadbirkor-
lik universitetlari”ga aylantirish imkoniyati 
va shu bilan birga, chuqur mas’uliyat hissini 
anglatadi [16].

Bir so‘z bilan aytganda, intellektual mulk 
strategiyasi va bilimlar transferi strategiyasi 
Universitet missiyasiga to‘liq mos kelishi ke-
rak. Yetakchi iqtisodiyotga ega davlatlardagi 
ko‘pchilik tadqiqot universitetlari so‘nggi o‘n 
yil ichida o‘zlarining texnologiya va bilimlar 
transferi ofislarini tashkil etishgan. Ushbu 
ofislar ixtironi yetkazib beruvchilar (univer-
sitet olimlari) va innovatsiyalarni muvaffa-
qiyatli tijoratlashtira oladigan tadbirkorlar 
(biznes-angellar, venchur kapitalistlar) o‘r-
tasida vositachi bo‘lib xizmat qiladi. Biznes-
angel – bu yuqori xatarli startap loyihalarini 
investitsiyalash evaziga startapning ulush 
va aksiyalariga egalik qiladigan, shuningdek, 
startapga moliyaviy ko‘mak ko‘rsatish bilan 
birga unga tashkiliy yordam beradigan jismo-
niy shaxsdir.

Shu bilan birga, O‘zbekiston tajribasida 
universitet va ilmiy tadqiqot institutlariga 
tegishli intellektual mulk obyektlarini tijorat-
lashtirishning aniq va yagona mexanizmlari 
belgilanmagan. Bu, ayniqsa, davlat mablag‘la-
ri hisobiga yaratilgan intellektual faoliyat na-

tijalari uchun o‘ta ahamiyatli. Shu sababdan 
mazkur sohani tartibga soluvchi hujjatlarni 
qabul qilish maqsadga muvofiq. Bu 1980-yil-
da qabul qilingan Bey-Doul qonuni (Bayh-Do-
le Act of 1980) da belgilangani kabi Amerika 
tajribasiga ko‘ra yoki huquq tizimi nisbatan 
yaqin bo‘lgan Belarus tajribasiga ko‘ra amal-
ga oshirilishi mumkin [17]. 

Ushbu hujjatlarni qabul qilishda davlat va 
xususiy sektorning o‘zaro foydali hamkorligi-
ni rivojlantirish uchun qulay muhit, ixtirochi 
(muallif)larni rag‘batlantirishning samarali 
mexanizmini yaratish, mustaqil texnologiya-
lar transferi markazlarini tashkil etishning 
tashkiliy-huquqiy masalalarini belgilash 
maqsad qilib olinishi kerak.  

Har bir oliy ta’lim yoki tadqiqot muas-
sasasi o‘zining intellektual mulk siyosati 

to‘g‘risidagi hujjatlarning qabul qilishini 
shart qilib qo‘yish ham maqsadga muvofiq 
hisoblanadi. Bunda Butunjahon intellektual 
mulk tashkiloti (WIPO)ning Universitetlar va 
ilmiy-tadqiqot muassasalari uchun intellek-
tual mulk sohasidagi siyosati to‘g‘risidagi na-
munaviy nizom va uni moslashtirish bo‘yicha 
rahbariy qoidalardan kelib chiqqan holda 
Butunjahon intellektual mulk tashkiloti bilan 
hamkorlikda O‘zbekiston uchun moslangan 
namunaviy nizomni ishlab chiqish maq-
sadga muvofiq. Mazkur nizom Universitet 
(tadqiqot muassasasi) intellektual mulk mu-
nosabatlari ishtirokchilarining huquqiy mu-
nosabatlari chegaralarini, ulardan olinadigan 
daromadlarni taqsimlash tartibini aniq-rav-
shan qilib belgilab berishi bilan ahamiyatli 
hisoblanadi. 

